
難功大輔多從征功也

十月封宋晟爲西寧侯食祿一千一百石嘉其柔遠安邊

之功也子琥尙安成公主瑛尙咸寧公主○忠誠伯兵部

尙書茹瑺有罪下獄除名爲民坐不送趙王也○殺庶吉

士章朴先是禁收方孝孺詩文敢有收藏者奸惡罪之時

朴偶詿誤與序班楊善同坐事朴與善言家有孝孺文集

善借觀密以奏聞　上怒逮朴戮于市而復善官○禮部

進冕服鹵簿儀仗圖幷洪武禮制禮儀定式禮制集要稽

古定制等書　上曰議禮制度國家大典前代損益固宜

參攷　祖宗成憲不可擅更改命頒所司永爲儀式

殺駙馬都尉梅殷〈詳見前註〉

是歲安南胡奎遣使臣阮景貞等隨御史李琦等入朝上

表謝罪請陳天平歸國

北京刑部尙書洛僉言事得罪上以其奏忈羣臣干是都

御史陳瑛等劾奏僉居官貪婪暴虐擅作威福十餘事伏

誅○降禮部尙書李至剛儀制郎中以刑部尙書鄭賜代

之擢眞定知府呂震爲刑書

丙戌〈永樂四年〉

正月河南寇竊發　上謂兵部曰此雖小醜不治將大

元末可鑒也遂命豐城侯李彬新城侯張輔率兵捕之○

--

遣使賫璽書褒諭日本國王源道又先是對馬岐臺等島

海寇劫掠居民勑道乂捕之道又出師獲渠魁以獻而盡

殲其黨類　上嘉其忠勤故有是命仍賜道乂白金千兩

織金彩段二百匹綺繡衣六十件綺繡帳褥枕席銀盤器

皿諸物又封其國之山曰壽安鎮國之山立碑其地　上

親製文賜之○韃靼頭目滿束兒灰等率衆來朝授以官

仍賜各姓名以滿束兒灰爲都指揮同知賜姓名柴志誠

阿兒剌台爲都指揮僉事賜姓名楊汝誠餘皆授以指揮

千百户等職並賜冠帶誥勑及衣服鈔幣有差俾居凉州

莊浪寧夏三衛○上御右順門晚朝百官奏事畢皆趨出

上召六部尙書及近臣諭曰早朝四方所奏事多君臣之

閒不得盡所言午後事𥳑卿等有所欲言可就從容陳論

毋以將晡朕倦于聽納葢朕有所欲言者亦欲及此時與

卿等計議自今凡有事當商畧者皆于晚朝來庶得盡委

曲○詔建　孝陵碑伐石龍潭山得石龜長尺許其文玄

蒼儒臣楊士奇等撰詩賦以進

二月趙王高燧居守北京○上以太祖親製嘉禾詩勒石

裝演成軸賜諸王尙書侍郎內閣學士侍讀祭酒司業○

會試天下舉人命侍讀學士王達洗馬楊漙爲考試官取

朱縉等二百二十人

